
Kirish. Nomshunoslik (onomastika) fanida joy nomlari bir umumiy nom – toponimlar 

termini ostida oʻrganilsa ham, urugʻ-qabila, elat va millat nomlari bilan ataluvchi joy nomlarini 

ilmiy-nazariy va amaliy jihatdan oʻrganuvchi tarmoq sohasi etnotoponimika deb ataladi.  

Oʻzbek nomshunosligida Toshkent viloyati toponimik manzarasidagi etnotoponimlar 

haqida muayyan ilmiy tadqiqotlar [13] va bir qancha ilmiy risolalar yaratilgan [2; 3; B. 84-90. 

4; 6; B. 109-115. 7; B. 239-242. 9; 10;]. Biroq, viloyatning etnotoponimiyasi antroposentrik 

yondashuv asosida lingvomadaniy jihatdan hali monografik planda tadqiq qilinmagan. 

Adabiyotlar tahlili va metodologiya. Markaziy Osiyo toponimiyasi, jumladan, 

Oʻzbekiston toponimiyasi qadimiy manbalarga ega. «Avesto», Mahmud Koshgʻariyning 

«Devonu lugʻotit-turk», Zahiriddin Muhammad Boburning «Boburnoma», Abu Tohirxoʻja ibn 

Abu Saʼidxojaning «Samariya», Abu Rayhon Beruniy, Yoqut al- Hamaviy, Sharofuddin Ali Yazdiy, 

Hofizi Abru, Hofiz Tanish al-Buxoriy, Mahmud ibn Vali, Isʼhoqxon Ibratning tarixiy asarlari 

mailto:akmalabdullayev713@gmail.com

vatanimiz toponimiyasini, jumladan, etnotoponimarini oʻrganishda muhim tarixiy manba boʻla 

oladi. 

Etnograf olim K. Fayziyev XX asrning 60-yillarida Toshkent viloyatining 

etnotoponimlarini tarixiy jihatdan tadqiq qilgan [13], Professor I. Yormatov ham Toshkent 

viloyati Ohangaron hududi joy nomlarining lisoniy tasnifini yoritishda oʻzbek tili 

toponimlarining leksik-semantik, xronologik, grammatik tasnifiga doir tadqiqotlarga ilmiy-

nazariy jihatdan tashqari, tarixiy-etnografik, folklyoristik jihatdan ham ijodiy yondashgan [9; 

10;]. Biz ham ushbu maqolada Toshkent viloyati etnotoponimlarini yoritishda bir qancha 

tarixchi, etnograf va tilshunos olimlarimizning etnonimlar va etnotoponimlar tasnifiga doir 

tadqiqotlariga nazariy hamda amaliy asoslanishni maʼqul topdik.  

Muhokama. Toshkent viloyatining koʻpgina joy nomlari etnotoponimlar, yaʼni turli elat, 

urugʻlarning etnonimlari joy nomiga qoʻyilishi natijasida paydo boʻlgan toponimlar hisoblanadi. 

Bu bir qancha tarixiy, ijtimoiy-iqtisodiy va siyosiy omillar bilan bogʻliq. Bu haqda oʻsha 

davrlarda yozilgan koʻplab manbalarda maʼlumotlar qoldirilgan. Mazkur hududdagi har bir 

etnotoponimlarning kelib chiqish tarixi etimologiyasi bor. Jumladan, Toshkent vohasidagi joy 

nomlarining etnoslar bilan bogʻliq bir qancha maʼlumotlarni mashhur tarixchi adib Hofiz Tanish 

Buxoriyning “Abdullanoma” asarida koʻrishimiz mumkin. Asarda ayrim etnik guruhlarning 

nomi ularning kundalik mashgʻulotlari bilan bogʻliqligini tasdiqlovchi maʼlumotlar ham mavjud 

boʻlib, uni muallifning qongli qavmi nomining kelib chiqishi toʻgʻrisida keltirgan maʼlumotidan 

anglash mumkin. Hofiz Tanishning yozishicha, qonglilar arava yasash bilan shugʻullanib, uni 

mahorat bilan amalga oshirganlar. Bu aravalarning nomi qongli atalib, keyinchalik uni yasagan 

aholi ham shu nom bilan atala boshlangan [14; B. 36]. Bu etnonim vaqt oʻtishi bilan joy nomiga 

koʻchgan. Bugungi kunda Qibray tumanida Qangli deb ataladigan joy nomi bor. 

Oʻrta Osiyo tarixini yorituvchi manbalarda koʻp uchraydigan urugʻlardan biri bu 

doʻrmonlar boʻlib, ular Buxoro xonligida katta kuchga va mavqega ega boʻlgan. “Abdullanoma” 

asari muallifi doʻrmon urugʻi toʻgʻrisida maʼlumot keltirib, uning etimologik maʼnosini berishga 

harakat qilgan. Hofiz Tanishning yozishicha, doʻrmon toifasi Nirundan tarqagan boʻlib, ular toʻrt 

oʻgʻil boʻlgan va oʻzlari yashab turgan joydan Chingizxonning viloyatiga kirishni istagan. Ular sol 

bogʻlab (yogʻochlarni birlashtirib bogʻlab suvda suzish uchun moslashtirilgan moslama), unda 

suzib Chingizxon viloyatiga kirgan va hozirgi doʻrmon qavmi oʻshalarning naslidan hisoblanadi. 

Muallifning taʼkidlashicha, moʻgʻulchada “doʻrmon” – “toʻrt” degan maʼnoni anglatadi [14; B. 46]. 

Hozirda Qibray tumanidagi joy nomlaridan biri Doʻrmon deb ataladi. 

Hofiz Tanish Buxoriy “Abdullanoma”da ayrim urugʻ va qabilalarning nomi hamda 

ularning geneologiyasiga toʻxtalgan qismida qipchoq nomining kelib chiqishi haqida ham 

qiziqarli, shuningdek, bir-biriga zid fikrlarni bayon qilgan. Asar muallifining yozishicha, 

Oʻgʻizxon davrida ikki daryo oraligʻida boʻlgan janglardan birida halok boʻlgan jangchining 

homilador xotini bir daraxt kovagiga kirib, shu yerda oʻgʻil farzand koʻrgan. Oʻgʻizxon bolaning 

otasi yoʻqligi sababli uni oʻz vasiyligiga olgan va uning ismini “Qipchoq” deb qoʻygan. Hofiz 

Tanishning fikricha, mazkur ism “qabaq” soʻzidan olingan boʻlib, turkchada kavakli daraxt 

shunday atalgan. Oradan yillar oʻtgach, Oʻgʻizxon itboqar qavmini (bu yerda Erondagi Seyiston 

viloyati nazarda tutilayotgan boʻlsa kerak, bu soʻz Sakiston soʻzining oʻzgargan shakli, yaʼni 

itboqarlar yurti, degan maʼnoni anglatadi – A.A.) yengib, Eron zaminini oʻziga boʻysundirib 

yurtiga qaytgach, yana oʻsha qavmning bosh koʻtarganligi haqida xabar topgan. Shu sababli 

ularning zararli harakatlarining oldini olish uchun Qipchoqqa oʻsha yaylovga joylashishlarini 

buyurgan. Oʻsha zamondan beri bu yaylov va qishloqlar u qavmning makoniga aylandi, deb 

yozadi asar muallifi [14; B. 39]. Hofiz Tanish bu fikrlari orqali qipchoq qavmi nomining 

etimologiyasi va uning kelib chiqishi hamda ularning nima uchun yashash joyi oʻsha yer 

boʻlganligini izohlashga harakat qilgan. Ammo, bu kabi maʼlumotlarning ilmiy asosga ega 

ekanligini aniqlab berish alohida etnologik va etnografik tadqiqotlarni talab qiladi. Hozirgi 

kunda respublikamizning koʻplab joylarida, jumladan, Toshkent viloyatining Ohangaron 

tumani va Chirchiq shahrida ham Qipchoq nomi bilan atalgan joy bor. Tilshunos olim 

Xudoyberdi Doniyorov: “oʻzbek millatining son va tarkib jihatidan eng katta komponentini 

qipchoq – oʻzbeklar tashkil etadi. Bu komponentning asosiy qismi tarixiy xronologik nuqtai 

nazardan oʻzbek millatining tarkibiga eng keyin qoʻshilgan, lekin ayni vaqtda butun millat 

aʼzolarining yagona va umumiy nomi boʻlib qolgan “oʻzbek” nomini ham shu komponent olib 

kelgan”, – deya haqqoniy taʼkidlagan [8; B. 8-9. 1; B. 115].  

Muhammad Solihxoʻja Toshkandiyning “Tarixi jadidayi Toshkand” asarida qoʻngʻirot, 

qangʻli, sanjaqli, sergili, qora qayroq, argʻin, beshtamgʻali urugʻlari qayd etiladi [11; B. 396-397]. 

Ushbu nomlari sanab oʻtilganlar Toshkent va Dashti Qipchoq aholisi tarkibidagi etnik 

guruhlardir hamda hozirgi kunda ushbu etnonimlar Toshkent hududida joy nomlariga oʻtgan. 

Misol uchun, Argʻin Qibray tumanidagi joy nomi. Bu urugʻ Oʻrta Osiyoda qadimda yashab kelgan 

va Mahmud Koshgʻariyning «Devonu lugʻotit turk» asarida qayd qilingan argʻu qabilasining 

oʻzginasi boʻlsa kerak. «Boburnoma»da, oʻzbek urugʻlarning dastlabki yozma shajarasi 

hisoblangan va Mulla Sayfiddin Axsikandiyning «Majmuat-tavorix» asarida keltirilgan oʻzbek 

elatlari roʻyxatida bu urugʻ argʻun shaklida qayd qilingan. Bu etnonim moʻgʻulcha argʻin (oʻzagi 

argʻ – «duragay») soʻzidan kelib chiqqan. Argʻin (argʻun) soʻzi qirgʻiz tilida hozir ham ana shu 

maʼnoni anglatadi. Argʻu + n morfemalaridan iborat, -n affiksi qadimgi turkiy tilda koʻplik, 

jamlikni bildirgan; -gʻun affiksining tarkibida ham shu qoʻshimcha bor: gʻu + n. Turli 

manbalarda u argʻu-argʻun-argʻoʻn, arqatugʻ-arkagut-arqagʻun-argʻoʻn, arqatugʻ-arkagut-

arqagʻun-argʻanut-arkanut-arkanud tarzida qayd etilgan. A.P.Dulzonning fikricha, -gʻun 

ural-oltoy tillariga xos koʻplik qoʻshimchasi. Bu etnonimning fonetik oʻzgarishi: arqagʻun> 

argʻan > argʻoʻn > argʻu > arqa. Demak, argʻu + n – argʻular, argʻu qabilasiga mansub kishilar. 

Shu narsa diqqatga sazovorki, koʻpgina etnonimlar, chunonchi, qalmoq, argʻin «duragay, 

qurama» degan maʼnoni anglatgan. Aslini olganda boshqalar bilan aralashib, chatishib 

ketmagan bironta ham xalq yoki qabila yoʻq – barcha ellar, urugʻlar bir-birlari bilan aralashib, 

qoʻshilib ketgan [4; 2]. 

Iloq vodiysining Ohangaron deb atala boshlashi va bu yerda oʻzbek-quramalarning 

paydo boʻlishi moʻgʻullar istilosi davriga toʻgʻri keladi. Shunisi xarakterliki, Chigʻatoy oʻzbeklari 

degan tushunchaning yuzaga kelishiga sababchi boʻlgan Muborakshoh (Chingizxonning 

nevarasi, Chigʻatoyning oʻgʻli) 1226-yili hozirgi Ohangaron shahri yaqinidagi Shavkat (qadimiy 

nomi Sakokat) degan shaharchada qarorgoh qurib, moʻgʻul hukmdorlari orasida birinchi boʻlib 

musulmonlikni qabul qiladi va mahalliy aholi bilan juda yaqin  qavm-qarindoshlik aloqasiga 

kirishadi. U hatto oʻzi mansub boʻlgan olmaliq urugʻi vakillarining katta qismini Moʻgʻulistondan 

koʻchirib keltirib, Shavkatning qarshisidagi – daryoning soʻl sohilidagi seroʻt adirlarga 

joylashtiradi. Oʻsha qavm tufayli Olmaliq degan shahar hozir Moʻgʻulistonda ham Oʻzbekistonda 

ham mavjud [9; B. 66].  

Toshkent hamda uning shimoliy hududlarida yashovchi aholining etnik tarkibi, ular 

oʻrtasidagi integratsion jarayonlarga oid maʼlumotlar Abu Ubaydulloh Toshkandiyning “Xulosat 

ul-ahvol” asarida ham oʻz aksini topgan. Xususan, qozoq va qirgʻizlar, ularning Qoʻqon xonligi 

ijtimoiy-iqtisodiy va siyosiy hayotidagi oʻrni hamda bu ikki etnoslar oʻrtasidagi integratsiyaga 

doir boʻlgan maʼlumotlar lingvomadaniyatshunoslik sohasidagi tadqiqot uchun muhim oʻrin 

tutadi.  

Avaz Muhammad Attorning “Tarixi jahonnamoyi” asarida 92 oʻzbek qavmining roʻyxati 

keltirilganligi bilan alohida ahamiyatga ega [2; B. 22].  

Natijalar. XVI asrgacha va undan keyingi davrlarda Markaziy Osiyoda yuz bergan 

migratsion jarayonlar natijasida xonliklar, jumladan, oʻsha davrdagi Qoʻqon xonligi tarkibidagi 

Toshkent vohasi aholisi tarkibiga turfa xil madaniyat va urf-odatga ega turli etnik guruhlarning 

kelib qoʻshilishi uzluksiz davom etgan. Bu, oʻz oʻrnida, xonliklar aholisi tarkibida ayrim 

oʻzgarishlarning sodir boʻlishiga olib kelgan. Bu holatni yuzaga keltirgan oʻziga xos omillar 

mavjud boʻlib, hududda sodir boʻlgan tabiiy hodisalar, mamlakatda kechgan siyosiy, ijtimoiy-

iqtisodiy jarayonlar shular jumlasidandir. 

Aholi soni va uning etnik tarkibiga taʼsir koʻrsatuvchi bu holatlarning barchasi aynan 

bugungi koʻrinishda boʻlmasa-da, biroq oʻrta asrlarda oʻziga xos tarzda yuz bergan. Bu davrdagi 

demografik oʻzgarishlarning asosiy omili hisoblangan migratsion va emigratsion jarayonlarni 

oʻrganish, turli etnik guruhlarning bir hududdan ikkinchi joyga kelib qolish tarixini tadqiq 

qilish, mintaqadagi aholining madaniyati, til elementlaridagi oʻziga xoslik, xoʻjalik turmush 

tarzidagi oʻzgarishlarning sabablarini ochib berish imkoniyatini beradi. 

XVI-XIX asrlarda bitilgan asarlarda Qoʻqon xonligi, xususan, uning oʻsha paytda tarkibida 

boʻlgan Toshkent vohasining etnik tarkibi boyishiga va son jihatidan oʻsishiga yana bir iqtisodiy 

omil, yaʼni aholining kundalik ehtiyoj mollariga boʻlgan zarurati ham sabab boʻlganligini 

tasdiqlovchi maʼlumotlar bor. Sababi, tadqiqot doirasida oʻrganilayotgan deyarli barcha 

manbalardan bu haqdagi maʼlumotlarni uchratish mumkin. Jumladan, manbalarda qayd 

qilinishicha, koʻchmanchi turmush tarzida yashagan Qozoq xonligi aholisi oʻz yaylovlarini 

kengaytirish maqsadida yoki oziq-ovqat mahsulotlariga boʻlgan ehtiyoji tufayli oʻsha davrdagi 

xonliklar tasarrufidagi dehqonchilik mahsulotlariga boy boʻlgan hududlarini egallash uchun 

doimiy ravishda harakat qilgan. Buning natijasida koʻplab dasht aholisi, jumladan, qozoqlarning 

koʻplab urugʻlari Turkiston, Sabron, Yassi, Sayram va Toshkent hududlariga kelib oʻrnashgan 

[2; B. 46].  

Bundan tashqari, ayrim shaharlardagi, jumladan, Toshkent vohasidagi ilm-fan 

taraqqiyoti va ularning madaniy markazga aylanishi qoʻshni davlatlar xalqini ana shu 

shaharlarga kelib ilm olishiga va koʻpchilik qismining bu yerlarda yashab qolishiga sabab 

boʻlgan.  

Yuqorida qayd etib oʻtilganidek, turli-tuman omillar natijasida yuz bergan demografik 

jarayonlar ayrim hollarda mintaqa aholisi tarkibining boyishi va qurama (turli etnik 

guruhlarning oʻzaro aralash)uviga sabab boʻlgan. Bu holat etnointegratsion jarayonlarni yuzaga 

keltirib, xalqlarning madaniy hayoti hamda xoʻjalik turmush tarzida oʻzaro taʼsirni keltirib 

chiqargan. Turli koʻrinishdagi anʼana, urf-odatlar va til unsurlari bir-birini boyitgan, ayniqsa, 

koʻchmanchi chorvador aholining oʻtroqlashuvi yanada tezlashib, yashash tarzi va 

mashgʻulotida bir qator oʻzgarishlar sodir boʻlgan. Odatda, koʻchmanchi urugʻlar va elatlar 

qayerda oʻtroqlashsa, oʻsha yerni urugʻi yoki elining nomi bilan atash odati mavjud boʻlgan. Bu 

holatni Toshkent viloyati hududidagi koʻplab toponimlar nomining tarixiy etimologiyasidan 

bilishimiz mumkin boʻladi.  

Shuningdek, bu jarayonda hududga turli tilli etnik guruhlarning kirib kelishi, oʻz oʻrnida, 

mahalliy aholi til elementlariga yangi soʻz va iboralarning qoʻshilishiga ham sabab boʻlgan. 

Xulosa. Har bir xalq hozirda yashab turgan hududlari bilan azaldan bogʻliqdir. Dunyoda 

biror xalq yoʻqki, oʻzining etnogenez bosqichida mintaqadagi boshqa etnik birliklar bilan 

aralashmagan boʻlsa [3; B. 3]. Bu haqda Oʻrta Osiyo xalqlari tarixining bilimdoni, prof. 

S.P.Tolstov shunday degan edi: «Hozirgi zamon Oʻrta Osiyo xalqlarining birontasi ham qadimgi 

etnik guruhlarga bevosita borib taqalmaydi. Aksincha, ularning shakllanishida, yerli xalqlar va 

tevarak-atrofdan koʻchib kelgan xalqlar har xil nisbatda oʻz aksini topgan» [12; B. 74]. Bundan 

Toshkent vohasi xalqi ham mustasno emas. 

Mintaqada sodir boʻlgan bu etnointegratsion jarayonlarning lingvokulturologik 

hosilasini koʻrsatib berish alohida yirik fundamental tadqiqotlarni talab qiladi. Chunki bu 

masalani toʻliq yoritib berish uchun manbalardagi maʼlumotlarning oʻzi yetarli boʻlmay, buning 

uchun lingvistik, antropologik hamda etnografik jihatdan keng koʻlamdagi tadqiqot natijalarini 

oʻzaro qiyosiy tahlil qilish zarur. 

